
Zihn-i derrâki hadeng-i hedef-i re'y-i savâb

Kilk-i çâlâki medeng-i der-i genc-i irfân



Hüsn-i tedbîrde endîşesi bî-misl ü nazîr

Feyz-i te'sîrde tedbîri adîmü 'l-akrân



Sâftır âyine-veş tab'-ı latîfi meselâ

Sînesinden görünür baksan eğer sırr-ı nihân



Pakdır bâde gibi meşreb-i şûhu hakka

Lezzet-i ülfeti ehl-i dili eyler ferhân



Yazsa ahlâkını gül-berk gibi vassâfın

Safhası eyleye ta'tîr-i meşamm-ı dil ü cân



Satha-i kalbi bir âyine-i vahdettir kim

Murg-ı kuds olsa sezâdır ona tûtî-i beyân



Akl-ı pîrânesi magbût-ı dil-i ehl-i kemâl

Tavr-ı merdânesi mahsûd-ı gürûh-ı rindân



Medh-i fazl u hüneri sohbet-i ehl-i insâf

Vasf-ı cûd ü keremi güft ü şinîd-i yârân



Çok mu nâz eylese devrâna ki kılmış mevlâ

Kurretü'l-ayn-ı recâ'î-i celîlü 'l-unvân



Ne recâ'î o hüner-perver-i bî-hemtâ kim

Ehl-i dil zâtını bu tarz ile eyler ityân

